
Talba
MINUTI

Il-Minuti tal-Laqgħa Nru. 36 li saret fit-13 ta' April 2005, ġew konfermati.

 THE CHAIRMAN (Onor. Jason Azzopardi):  Ninforma lill-Kumitat li qed inpoġġi fuq il-mejda tal-Kumitat: 
Konklużjonijiet ta' l-Ewwel Sessjoni ta’ l-Assemblea Parlamentari Ewro-Mediterranja  li nżammet fil-Kajr bejn it-12 u l-15 ta' Marzu 2005. 

Dwar din is-sessjoni kellna diskussjoni l-bieraħt lura f'dan il-Kumitat.  Il-konklużjonijiet wasluli mill-iSpeaker matul is-seduta u allura qed inpoġġihom fuq il-mejda tal-Kumitat.  

Qed inqiegħed ukoll fuq il-mejda tal-Kumitat: 
Dokument mibgħut miċ-Chairman tal-Grand Committee tal-Parlament Finlandiż “Communication of the Government concerning the proposal for a European Parliament and Council Directive on services in the internal market”, datat 8 ta’ Ottubru 2004. 

Dan huwa dokument interessanti ħafna, speċjalment il-konklużjonijiet tiegħu, senjatement f’paġna 16 u 17. Ikun tajjeb li l-membri jkunu jafu li rċevejna dan id-dokument.

Ngħaddu issa għall-item li jmiss fejn l-Onor. Gavin Gulia se jirrelata dwar seduta fil-Parlament Ewropew li attenda fi Brussels f'Marzu bit-tema “EP hearing on migration, integration and development: Towards a European policy? L-Onor. Gulia.  

PREŻENTAZZJONI MILL-ONOR. GAVIN GULIA DWAR EP HEARING ON MIGRATION, INTEGRATION AND DEVELOPMENT: TOWARDS A EUROPEAN POLICY?

  ONOR. GAVIN GULIA:  Mr. Chairman, kellha tkun joint delegation minn dan il-Parlament biex nattendu public hearing of the Committee on Civil Liberties, Justice and Home Affairs, the Committee on Development in co-operation with the Committee on Employment and Social Affairs, the sub-committee on Human Rights and with the participation of members of national parliaments li nżammet bejn it-Tnejn 14 ta' Marzu u t-Tlieta 15 ta' Marzu ta' din is-sena.  
Jien kont waħdi għal dik is-seduta, naf li kellu jakkumpanjani membru parlamentari ieħor min-naħa tal-gvern, pero' għal xi raġuni ma telax.  Qabel ma nidħol fid-dettall tal-laqgħa nixtieq  nirreġistra li meta mort il-Parlament Ewropew - u xtaqt nirreġistraha  ħalli jekk kien hemm xi malintiż dwar il-parteċipazzjoni tagħna, din tiġi sorvolata – dawn ma kinux jafu bina, imbagħad daħħluni wara li kkonfermaw l-identita' tiegħi. Irrid ngħid li hemmhekk ma kellniex post indikat bħala parteċipanti. Jiena ppretendejt li bħala parteċipanti almenu jirriservawlna post, speċjalment minħabba l-fatt li aħna qegħdin f'nofs il-moviment demografiku li għaddej bħalissa. 
Dan qed ngħidu biex jekk kien hemm xi malintiż bejn dan il-Parlament u l-Parlament Ewropew tajjeb li wieħed jissorvolah.  Safejn naf jien, minn din in-naħa kienu informaw il-preżenza tagħna u għamlu x-xogħol li kellu jsir. Qed ngħid hekk għax għandi d-dokumentazzjoni li kelli mmur, pero' ma kinux jafu bina. Ħassejt li din għandi nsemmiha biex jekk kien hemm xi malintiż ma jerġax jiġi ripetut.  

Rigward il-laqgħa rrid ngħid li ġew trattati diversi aspetti tal-problema ta' l-immigrazzjoni irregolari. Kien kumitat organizzat tematikament u kien hemm panels differenti.  Fl-ewwel ġurnata kien hemm panel li ttratta l-migration policies in the EU u panel ieħor li ttratta l-migration and development. Imbagħad it-tieni ġurnata kien hemm panel dwar social and employment aspects of migration u r-raba' panel, li jiena qist li kien l-iktar wieħed importanti kien dwar migration policies and respect of human rights.  Irrid ngħid ukoll li kien hemm xi kelliema li m'attendewx. Per eżempju, il-Kummissarju Ewropew għall-Ġustizzja, Liberta’ u Sigurta’ Franco Frattini m'attendiex minkejja li kien importanti li wieħed jisma' x'għandu xi jgħid dwar dan is-suġġett, pero' kien hemm sostitut tiegħu. Hawnhekk jiena għandi d-dokumenti tagħhom li nixtieq nippreżentahom lil dan il-Kumitat. 

Mr. Chairman, irrid ngħid li d-diskussjoni waqgħet fuq more of the same, fis-sens li kulħadd qal li hemm problema, pero' rigward soluzzjonijiet ma kienx hemm affarijiet konkreti. Li rrid ngħid huwa li l-ispeakers minn diversi pajjiżi li pparteċipaw jew għamlu kontribuzzjoni tkellmu dwar l-esperjenzi tagħhom f’pajjiżhom.  It-Taljani kkummentaw dwar il-problema li għandhom u dwar il-politika li qed jadottaw fil-konfront ta' l-immigrazzjoni.  Huma saħqu fuq id-detenzjoni, għalkemm rappreżentanti tal-green party kienu kritiċi ħafna fil-konfront tal-gvern Taljan dwar id-detenzjoni bħala policy u anke dwar it-terminu taż-żmien ta' detenzjoni. 

Il-Franċiżi tkellmu wkoll dwar il-progress kbir li għamlu f'dak li għandu x'jaqsam mat-trattament ta' l-immigranti u l-Ġermaniżi tkellmu dwar il-problema tagħhom li ġejja mil-Lvant ta' l-Ewropa.  Qisu kulħadd tkellem dwar il-problema li għandu f’pajjiżu u mhux dwar soluzzjonijiet.  Imbagħad kulħadd tkellem b'mod ġenerali dwar il-ħtieġa - u forsi dan huwa importanti - li jkun hemm a common approach u jkun hemm regolamentazzjoni fuq livell Ewropew.  Dan ikun ifisser li jkun hemm l-istess trattament lill-immigranti irregolari mill-pajjiżi kollha, jiġifieri t-treatment ma jibqax fil-ġurisdizzjoni esklussiva tal-pajjiż li jirċievi lill-immigranti irregolari imma kulħadd isegwi norma jew  direttiva li tkun tapplika għal kulħadd. 

Dwar x'inhi din in-norma ma nafux u wisq inqas nafu dwar it-terminu ta' żmien meta tiġi formulata din in-norma.  Hawnhekk jiena ħassejt li kien hemm ħafna diskors dwar x'direzzjoni wieħed irid jieħu pero' ma jidhirx li kien hemm affarijiet konkreti dwar x'jista' jkun fattibbli in the short term, partikolarment għal pajjiżi bħal Malta u  l-Italja.  

Kien hemm kritika interna li l-Unjoni Ewropea m'hijiex tadotta politika ċara dwar l-immigrazzjoni, u kien hemm kritika ġenerali li l-pajjiżi msieħba fl-Unjoni Ewropea m'għandhomx japplikaw il-politika tagħhom kif jogħġobhom imma jeħtieġ li jkun hemm cross-cutting action mill-Unjoni Ewropea.  Qalu wkoll li m'għandux ikun hemm strict security policies, pero' lanqas għandu jkun hemm extreme liberal policies, jiġifieri wieħed jipprova joħloq bilanċ bejn is-sigurta' u l-kompassjoni.  

Kien hemm indikat il-ħtieġa li jkun hemm a comprehensive policy based on co-operation li semmejt qabel. Huwa veru li ssemmew soluzzjonijiet, imma dawn issemmew in aria u kienu dwar single permit to enter, xi temporary permits għal dak li għandu x'jaqsam ma' freedom of movement u ssemmiet ukoll il-problema li qiegħda tolqot lil pajjiżna b'mod partikolari għal dak li għandu x'jaqsam ma' l-economic migration.  

Illum kulħadd qed jaċċetta l-fatt li l-United Nations Conventions on the Status of Refugees ta' l-1951 m'għadhiex eżawrenti, għax dik hija konvenzjoni li tittratta l-immigrant politiku, u allura l-immigrant ekonomiku m'għandux protezzjoni. Din hija l-problema kbira, pero' jidher li hemm il-ħeġġa li ma noqogħdux nistennew lill-United Nations sabiex issir xi ħaġa, imma l-Unjoni Ewropea qisha qed tipprova tara x'se tagħmel biex hi tipprova ssolvi din il-problema ta' l-immigranti ekonomiċi. 

Kien hemm kritika fis-sens li minkejja li immigrant ikun ekonomiku, dan għandu jkollu d-drittijiet fundamentali tiegħu rispettati. Dan tqajjem bl-iktar mod qawwi partikolarment fil-panel dwar migration policies and respect of human rights, fejn qalu li l-Unjoni Ewropea dejjem esiġiet high standards f'dak li għandu x'jaqsam ma' human rights, u allura l-Unjoni Ewropea m'għandhiex titnaffar milli tagħti trattament  dinjituż lill-immigranti ekonomiċi anke jekk ma jidhirx li għandhom protezzjoni taħt il-Konvenzjoni tal-Ġnus Magħquda ta' l-1951. 

Dan huwa bejn wieħed u ieħor dak li ntqal f'dan il-kumitat, pero' ħassejtni ftit diżappuntat għax deher ċar li m'hemmx soluzzjonijiet daparti ta' l-Unjoni Ewropea għal dak li għandu x'jaqsam ma' kwestjonijiet ta' detenzjoni li jistgħu jiġu applikati mill-iktar fis possibbli. Minkejja li il-problema hija reali, pero’ soluzzjonijiet reali għaliha ma jidhirx li hemm.  Kien hemm min ikkummenta li din hija xi ħaġa li se tieħu ħafna żmien u allura wieħed se jkollu jibqa' jistenna li l-istati jadottaw il-politika tagħhom kif iħossu l-aħjar fiċ-ċirkostanzi ġeografiċi u soċjali tagħhom.  Jiena ma nafx jekk hux se jkun hemm follow-up dwar dan, pero' li jippreokkupani hu li kulħadd identifika x'inhi l-problema, kulħadd tkellem dwar il-bżonn li jkun hemm burden sharing, iżda mbagħad fir-rigward ta' burden sharing, ma kienx hemm indikazzjoni minn dan il-kumitat li jista' jsir xi ħaġa f’dan ir-rispett in the short term.  Nafu x'inhuma l-problemi, nafu x'nixtiequ jkunu s-soluzzjonijiet, pero' s'hemmhekk naslu.  Nirringrazzjak.

  THE CHAIRMAN:  Grazzi.  L-Onor. Herrera. 

  ONOR. JOSE' HERRERA:  L-ewwelnett xtaqt nesprimi ċerti riservi dwar dak li semma l-Onor. Gulia li rriżulta minn din il-konferenza, partikolarment dwar economic migration.  Huwa veru li skond il-United Nations Charter l-economic migration m'hijiex l-immigrazzjoni fejn wieħed irid jagħti refugee status. Għalkemm hemm derogi tagħha on humanitarian grounds, dawn huma f’każi eċċezzjonali fejn il-kenn jingħata b'mod temporanju lil dawn l-immigranti.  Jekk se nibdew nespandu u ndaħħlu l-konċett ta' economic migration irridu nirridefinixxu x'inhu economic migration.  Għaliex?  

Iktar ma jgħaddi ż-żmien iktar se jkun hemm disparita' bejn il-pajjiżi tal-west li huma żviluppati u l-pajjiżi li huma sotto-żviluppati u minħabba f’hekk il-problema ta' economic migration se tisplodi.  Nibża' li jekk inkunu laxki wisq - u ma rridx nidher li jien xenofobiku, xejn affattu - fil-konċett ta' x'inhi economic migration, jista' jkollok a mass migration ta' miljuni kbar ta' nies, u din jista' jkollha konsegwenzi drastiċi ta' instabilita' fl-ekonomiji tal-pajjiżi li jirċievu n-nies.  Nemmen li jekk aħna se nespandu u nibdew indaħħlu dan il-konċett ta' economic migration, irridu nagħtuha interpretazzjoni ġuridika differenti mill-konċett ekonomiku li nużaw in lay terms.  

It-tieni nett nixtieq nistaqsik jekk jirriżultalekx li t-trend hija li din hija problema li kull pajjiż irid jara hu kif se jindirizzaha jew b'mod dirett jew billi jidħol fi trattati bilaterali ma' pajjiżi oħra, għaliex l-unika soluzzjoni prattika hija waħda politika fis-sens ta’ ripatrijazzjoni mill-country of exit.  Huwa impossibbli u inutli li wieħed jiddiskuti in aeternum il-possibilita' li r-ripatrijazzjoni ssir fil-pajjiżi minn fejn ikunu ħarġu oriġinarjament dawn in-nies għax dawn ma jkollhomx dokumentazzjoni u ċerti pajjiżi minn fejn joħorġu jkunu pajjiżi li diffiċli tilħaq ċerti trattati diplomatiċi magħhom.  Minħabba dan, l-uniku mezz huwa li wieħed jasal f'arranġament ma' pajjiż minn fejn ikunu ħerġin l-immigranti.  Naħseb li dik hija l-unika soluzzjoni.  Issa ma nafx jekk dan il-konċett ġiex dibattut f'dan il-forum.  

  ONOR. GAVIN GULIA:  Naqbel pjenament ma' l-osservazzjoni li għamel l-Onor. Herrera fl-ewwel parti ta' l-intervent tiegħu. Fil-fatt dan huwa l-ispunt li dejjem nieħu bħala kelliem ewlieni ta' l-Oppożizzjoni fuq l-intern meta nkun qed nagħmel dikjarazzjonijiet dwar il-problema ta' l-immigrazzjoni klandestina. 

Wieħed irid jifhem li bil-globalizzazjoni nħoloq fenomenu ġdid ta' immigrazzjoni li huwa l-immigrazzjoni  ekonomika.  Kif diġa' spjegajt u  kif qed jiġi rikonoxxut kullimkien, l-immigrazzjoni ekonomika mhix protetta taħt l-ebda konvenzjoni internazzjonali u wisq inqas taħt il-liġijiet domestiċi għal raġunijiet ovvji. Il-problema hija li xorta għandek problema, jiġifieri mhux kemm taqbad u tgħid li m'intix obbligat mill-perspettiva internazzjonali u allura wisq inqas mill-perspettiva domestika li tagħti kas l-immigrazzjoni ekonomika.  Il-fatt hu li għandek problema u jekk se tinjoraha, din se tibqa' hemm.  Kif issa jibda jisbieħ it-temp jerġgħu jibdew ġejjin lejn pajjiżna.  Il-problema qiegħda hemmhekk u inutli noqogħdu ngħidu  - u dan li ġie dibattut u dan li qed jingħad barra mill-Parlament Ewropew - li dawn m'humiex protetti. Il-fatt hu li għandek problema u trid issolviha. F’dan l-istadju l-Unjoni Ewropea qed titkellem dwar soluzzjonijiet imma ma jidhirx li hemm xi għaġġla partikolari sabiex timplimentahom, u din iġġibni għat-tieni parti ta' l-intervent tiegħek.  

Mr. Chairman, qisu hemm din l-attitudni li l-immigrazzjoni ma tolqotx lil kulħadd bl-istess mod u huma l-pajjiżi li jinstabu fil-periferija ta' l-Unjoni Ewropea li jirċievu l-immigranti. Hemm min bħalna jirċievi l-immigranti b'kumbinazzjoni u mhux b'intenzjoni. L-immigranti ma jkunux iridu jiġu hawn Malta, imma jkunu jridu jmorru l-Italja u allura l-parti l-kbira jiġu f’pajjiżna by chance jew għax jinqalagħlhom xi inċident jew minħabba l-maltemp.  Kulħadd qisu qed japplika l-mod kif jaħseb l-aħjar skond iċ-ċirkostanzi tal-pajjiż li jirċievi l-immigranti u allura qisu kulħadd jillapazza kif jogħġbu.  Imbagħad qisu hemm letarġija sabiex din il-problema tiġi riżolta b'mod komunitarju fuq livell Ewropew.  

Hawnhekk ma rridx ngħid li dan qed isir apposta, kif forsi qal l-Onor. Herrera.  Ma narax evidenza li din qed issir apposta, pero’ l-impressjoni hi li min qed jintlaqat minn din il-problema jrid isolviha hu.  Huwa fatt li hemm rikonoxximent li teżisti din il-problema fil-pajjiżi li jirċievu, fil-pajjiżi tal-periferija, pero' ma jidhirx li l-Unjoni Ewropea għandha l-mekkaniżmi fil-Parlament Ewropew jew f'xi struttura oħra sabiex din il-problema, li hija reali u li teżisti u li qed tkompli tikber, tiġi tackled.  Għandek problema li qed tikber fil-pajjiżi li jirċievu, pero’ s-soluzzjonijiet  qegħdin jissajru bil-mod wisq.  

  THE CHAIRMAN:  L-Onor. Louis Grech.

 IS-SUR. LOUIS GRECH (Membru Parlamenari Ewropew):  Kemm jiena u kif ukoll Dr. Simon Busuttil tkellimna fuq dan is-suġġett u indirizzajna l-Parlament Ewropew.  Ma naqbilx li r-repatriation is an option. M'hijiex maqbula u lanqas hija prattika. Ovvjament hemm problemi u jiena l-ewwel wieħed li kkritikajt lill-Unjoni li ma tatx kas din il-problema traġika. Issa jekk għamlitx hekk b'intenzjoni jew le ma nafx, pero' minn mindu laħaq il-Kummisarju Frattini jidher li hemm ċertu moviment. Naħseb li xi membri li attendew għal dik il-laqgħa u li attenda għaliha wkoll l-Onor.Gulia, jafu li Frattini rabat lilu nnifsu li sa l-aħħar ta' din is-sena se jkun hemm politika ċara fuq il-kwestjoni ta' l-immigrazzjoni klandestina.  

Irrid ngħid ukoll li għalkemm hemm qbil li jkun hemm burden sharing, hemm ukoll qbil li din trid tiġi riżolta fuq diversi aspetti, fosthom il-kwestjoni tal-flus u għalhekk hija marbuta ma’ kemm se jkun hemm fondi allokati għal din il-problema. Meta staqsejnieh mistoqsija speċifika dwar fondi, qal li għadu kmieni wisq għax il-perspettivi finanzjarji għadhom ma spiċċawx, pero' jidher li hemm intenzjoni li jindirizzawha sa din is-sena.  

Nixtieq inżid ukoll li jiena naqbel ma' l-Onor.Gulia li s'issa veru ma tawx kasha u li din hija problema serja. Jiena ġenwinament naħseb li din ma tawx kasha għax ma ħasbux li se tikber daqshekk. Barra minn hekk, din tolqot ċerti pajjiżi biss u ċerti pajjiżi oħra li ma tolqothomx, ma tantx għandhom interess li jagħmlu l-konċett ta' burden sharing.  Meta tkellimna fuq din il-problema aħna dejjem semmejna ċ-ċokon ta’ pajjiżna, il-popolazzjoni tiegħu, l-iżbilanċ per capita u l-impatt fuq l-ekonomija tagħna u fuq l-istruttura soċjali. 

Għalhekk insostni li trid tkompli ssir pressjoni u naħseb li kemm jien u kif ukoll sħabi hawnhekk nieħdu kull ċans li jkollna, kemm fil-Kummissjoni, kemm fil-Parlament jew fil-plenarja biex insemmu din il-problema. Fl-opinjoni tiegħi, trid issir pressjoni wkoll mill-Kunsill tal-Ministri u mhux sempliċement fil-Parlament jew mal-Kummissjoni.  Jekk ikun hemm bżonn jien se nkompli nitkellem kull darba li tqum din l-issue, għax għalina hija relevanti.  Forsi għal ħaddieħor m’hijiex daqshekk relevanti imma għalina hija relevanti ħafna, u huwa importanti li nkomplu nagħmlu pressjoni.  

Aħna konna qed ngħidu li din hija xi ħaġa li jrid ikun hemm il-flus għaliha. Aħna qed ngħidu wkoll li se niġġieldu biex ikun hemm il-fondi neċessarji għaliha, pero' naħseb li se jsir żvilupp u sa l-aħħar ta' din is-sena suppost se jkun hemm politika daqsxejn iktar ċara. Malli jkollna l-qafas, dan inġibuh hawnhekk biex inkunu nistgħu niddiskutuh b'iktar dettall.  

  ONOR. GAVIN GULIA:  Nixtieq nagħmel kumment.  L-Unjoni Ewropea tista' tgħin minn żewġ perspettivi prinċipali; waħda bl-allokazzjoni ta' fondi lill-pajjiżi li jirċievu u l-oħra billi jkun hemm politika ta' burden sharing li naħseb hija l-iktar waħda li jeħtieġ pajjiżna.  Naturalment l-allokazzjoni ta' fondi jgħin sabiex wieħed ikun jista' jtejjeb iċ-ċentri ta' detenzjoni ġewwa pajjiżna, pero' l-fatt huwa li l-problema tibqa' hawn.  Personalment inħoss li l-formolazzjoni ta' politika ta' burden sharing trid tkun on a faster track mill-allokazzjoni ta' fondi. Għalina naħseb li huwa ħafna iktar importanti li jkollna a long-term solution u l-għoti ta' finanzi lil pajjiżna m'hijiex soluzzjoni in the long term imma hija waħda short-term, jekk tista’ ssejħilha soluzzjoni.  

Ċertament huwa importanti li jkun hemm għoti ta’ finanzi lejn pajjiżna, pero’ dik m’hijiex soluzzjoni in the long term għal pajjiżna.  Li jeħtieġ pajjiżna huwa li jkun hemm burden sharing fost il-pajjiżi ta’ l-Unjoni Ewropea,  fis-sens li  jekk aħna għandna tant immigranti għaċ-ċokon tagħna allura naturalment irid ikun hemm min mill-pajjiżi ta’ l-Unjoni Ewropea li jieħu wkoll fuqu numru ta’ immigranti li jiġu  ġo pajjiżna.   

Hemm il-kwestjoni ta’ ripatrijazzjoni.  Dawn huma affarijiet li pajjiżna u l-pajjiżi l-oħra imsieħba fl-Unjoni Ewropea li huma milquta minn din il-problema jridu ikomplu għaddejjin biha għaliex hija parti wkoll mil-liġijiet internazzjonali u mil-liġijiet domestiċi, pero’ jeħtieġ li nagħfsu b’mod partikolari fuq il-burden sharing, għaliex għalkemm l-Unjoni Ewropea tista’ tagħtina l-flus il-problema se tibqa’ hemm.
  THE CHAIRMAN:  L-Onor. Brincat jixtieq jintervjeni wkoll. 

 ONOR. LEO BRINCAT:  Mill-konferenza li attenda l-Onor. Gulia ‘l hawn, naħseb li kien hemm żewġ affarijiet ta’ interess. Kien hemm id-dibattitu li żvolġa fil-Parlament Ewropew din il-ġimgħa li kien hemm riferenza għalih u forsi nistieden lill-kollegi tagħna, il-MEPs biex issa jew forsi iktar tard  jagħtuna xi ftit ħjiel dwar id-dibattitu  u anke l-vot li ttieħed. 

It-tieni nett kien hemm anke l-laqgħa inter-ministerjali li saret nhar il-Ħamis tal-ministri tal-ġustizzja u ta’ l-intern, speċifikament vis-a-vis il-Libja. Din il-laqgħa laqtitni personalment għaliex jidher li l-Unjoni Ewropea - din id-darba għallinqas - mhux sempliċement qed titkellem biss dwar burden sharing li ħafna drabi nibda nistaqsi lili nnifsi jekk hijiex biss a buzzword jew a commitment, imma anke titkellem fuq pakkett ta’ technical know-how u miżuri prattiċi kif tista’ tgħin lil-Libja tikkonfronta din il-problema.  Fil-fatt nixtieq inkun naf jekk dan it-tip ta’ approach prattiku huwiex rifless anke fit-thinking tal-Parlament innifsu, anke tal-MEPs, speċjalment l-MEPs bħalna fir-reġjun iktar iffokat, li huwa r-reġjun tal-Mediterran, u t-tieni nett jekk taħsbux li dan l-approach jistax jitwessa’ b’mod iktar ħolitistiku, speċjalment b’riferenza għal dak li qal l-Onor. Grech jekk tiġi kristallizzata iktar tard din is-sena l-politika li qed jimbotta ‘l quddiem fl-att fih innifsu.

 IS-SUR. LOUIS GRECH:  Mr. Chairman, għalkemm aħna qed nitkellmu fuq fondi u fuq burden sharing, waħda mill-problemi partikolari li għandna bħala pajjiż  hija l-amministrazzjoni u l-loġistika li aħna semmejna. Mhux kwestjoni li jkollok fondi biss.  L-ewwel ħaġa rridu nifhmu jekk hux se nibdew insejħulhom detention centres, training centres jew inkella transit centres għaliex hemm problema kbira dwar xi jfissru,  il-kontenut tagħhom u r-riperkussjonijiet li joħolqu. Problema oħra hija kif u min se jmexxihom.  Jien l-ewwel wieħed qed ngħid li l-Unjoni Ewropea għandha tkun involuta mhux biss fil-fondi jew meta jiġu ripatrijati f’diversi pajjiżi ta’ l-Unjoni Ewropea, pero’ anke jekk hemm bżonn ma’ l-istess Nazzjonijiet Uniti fit-tmexxija għaliex se jkollok il-kredibilita’, se jkollok l-expertise u se jkollok l-esperjenza. Inutli li jkollna detention centre li fihom inpoġġu nies li mhux tort tagħhom ma jkollhomx l-esperjenza neċessarja biex imexxu dan it-tip ta’ ċentru. U allura naħseb li anke meta toħroġ mill-Kummissjoni Ewropea, irid ikun hemm il-qafas ta’ kif se jiġu amministrati dawn iċ-ċentri.

Punt relevanti ieħor huwa fejn se jiġu ppustjati. Din se tkun mistoqsija li eventwalment se tqum jekk se jibqa’ għaddej dan il-pattern ta’ immigrazzjoni lejn pajjiżna.  Huwa importanti li mhux biss inkunu nafu fejn sejrin imma jekk ikun hemm bżonn fejn se jiġu ppustjati f’diversi pajjiżi jew  f’diversi soċjetajiet li diġa’ għandhom ċertu esperjenza ta’ din il-problema. Għalhekk huwa  importanti wkoll li meta niġu għall-qafas finali dawn iż-żewġ punti jingħataw konsiderazzjoni.

  THE CHAIRMAN:  Grazzi.  Dr. Busuttil. 

  DR. SIMON BUSUTTIL(Membru Parlamentari Ewropew):  Grazzi.  L-ewwelnett nixtieq niżkuża ruħi li wasalt tard, pero’ nqbadt x’imkien ieħor.  

Ir-reazzjoni tiegħi hija din:  L-ewwelnett, for a change, illum inħossni ftit iktar pożittiv dwar dan is-suġġett minħabba ċerti żviluppi li seħħew riċentement ħafna.  Issa x’inhuma dawn l-iżviluppi pożittivi?  Qiegħed inħoss li hemm ħafna aktar awareness u sensittivita’ fuq Malta bħala pajjiż li qiegħed jintlaqat minn din il-problema gravi.  Huwa pass żgħir ‘il quddiem, pero’ xorta waħda huwa pass importanti.

Sa ftit ilu meta kienet tissemma l-problema u d-diffikultajiet li ġġib magħha l-immigrazzjoni illegali, kienu jissemmew l-Italja u Spanja iżda Malta ma kinitx tissemma.  Mentri llum Malta qiegħda tkun featured regolarment bħala pajjiż li huwa konxju ħafna minn din il-problema għaliex qiegħed jintlaqat direttament.  U dan huwa diġa’ pass ‘il quddiem.  Din il-ġimgħa ġie fuqi l-assistent personali ta’ Frattini u kellimni fuq din il-problema u qalli li l-Kummissarju Frattini se jkun Malta aktar tard matul din is-sena.  Jekk m’iniex sejjer żball semmieli t-tieni nofs ta’ Lulju u dan ifisser li l-awareness qiegħda hemm.  Naħseb li ladarba Frattini ġej Malta, minnu nnifsu se jħossu obbligat li jiġi b’rieda  - jekk mhux b’xi ħaġa iktar konkreta – sabiex jara x’jista’ jagħmel dwar Malta.  

It-tieni punt li nħoss li huwa pożittiv huwa fuq il-kwestjoni tal-burden sharing.  Inħoss li dan huwa żvilupp pożittiv għaliex għandna proposta konkreta  dwar il-burden sharing li tinkludi wkoll id-dimensjoni finanzjarja.  Issa jien nifhem li l-burden sharing tmur ferm oltre mill-kwestjoni finanzjarja. Pero’ nappella sabiex inkunu realistiċi wkoll għaliex sakemm ikun hawn politika komuni dwar l-immigrazzjoni diffiċli li jkollok pajjiżi li jaċċettaw il-burden sharing.  U naħseb li dik hija r-raġuni ewlenija għaliex huwa fl-interess tagħna li jkun hemm politika komuni dwar l-immigrazzjoni illegali.  

Mr. Chairman, ejjew nimmaġinaw li kieku aħna  pajjiż li m’aħniex milqutin minn din il-problema u jiġi pajjiż ieħor li huwa pajjiż periferali u jgħidilna li la huma qed jirċievu madwar 1,000 immigrant fis-sena, irridu neħdulhom kwota minnhom għaliex għandna m’hu qed jiġi ħadd!  Ma naħsibx li nkunu awtomatikament daqshekk ġenerużi li niftħulhom  il-bieb u nħalluhom jidħlu! Jiġifieri rridu nkunu realistiċi u nżommu saqajna ma’ l-art f’din id-diskussjoni. Pero’ xorta waħda huwa pass ‘il quddiem li l-Unjoni Ewropea bdiet titkellem aktar dwar il-kwestjoni ta’ burden sharing u issa l-Kummissjoni ħarġet ukoll bi proposti konkreti.  Irridu nżommu f’moħħna wkoll li dawn l-iżviluppi jieħdu ż-żmien tagħhom.  

Naħseb li waħda mill-affarijiet li qegħdin nirrealizzaw fil-Parlament Ewropew hija li proposti fl-Unjoni Ewropea jdumu ħafna jinħmew u sfortunament f’dan il-każ partikolari m’huwiex fl-interess tagħna għaliex aħna għandna urġenza kbira fuq din il-kwestjoni.  Pero’ rridu napprezzaw li dawn l-affarijiet idumu ħafna jinħmew, speċjalment f’każ ta’ suġġetti sensittivi bħal dawn.  

It-tielet raġuni għalfejn qiegħed inħossni daqsxejn iżjed pożittiv hija minħabba li l-Kummissjoni Ewropea qiegħda għall-ewwel darba tipproponi budget finanzjarju sostanzjali.  Fil-fatt dan huwa l-aktar budget għoli li qatt ġie propost u fil-perspettivi finanzjarji l-ġodda ta’ bejn l-2007 u l-2013 qed jallokaw mezzi finanzjarji realistiċi għall-għanijiet li għandha l-Unjoni Ewropea fil-kamp ta’ freedom, justice and security.  Jekk ma tagħtix l-appoġġ lill-politika u ma twiżinhiex bil-mezzi finanzjarji, tkun qiegħed titkellem fl-ajru! Mentri l-proposti tal-Kummissjoni huma għall-ewwel darba pożittivi ħafna f’dan is-sens u l-pożizzjoni tal-Parlament hija li għandhom jiżdiedu l-fondi fil-kamp tal-justice and home affairs, speċjalment fil-kamp tal-problema ta’ l-immigrazzjoni. 

Din il-ġimgħa kellna żvilupp anke dwar il-kwestjoni tal-Libja.  Sfortunament hemm dokument li ma ġiex ippubblikat, liema dokument huwa kunfidenzjali u  jissostanzja dak li qiegħda tgħid il-Kummissjoni fuq il-Libja.  Pero’ mid-dehra dan id-dokument għadu ma ġiex ippubblikat.  Nixtieq li dan id-dokument jiġi ppubblikat ħalli nkunu nafu fid-dettall l-istampa kollha ta’ x’hemm fil-Libja.  Nixtieq ninforma wkoll lill-Kumitat li minn nhar il-Ħadd li ġej sa nofs il-ġimgħa d-dieħla se ningħaqad ma’ delegazzjoni ta’ uffiċjali mill-Parlament Ewropew fi żjara lejn il-Libja.  Jien se nkun parti mid-delegazzjoni tal-Kumitat  responsabbli mill-Pajjiżi tal-Maghreb.  Ovvjament il-kwestjoni ta’ l-immigrazzjoni se tkun ukoll fuq l-aġenda tagħna.

Mr. Chairman, qabel nagħlaq irrid ngħid xi ħaġa anke dwar id-diskussjoni li kien hemm din il-ġimgħa fil-Parlament Ewropew dwar ir-rapport annwali u l-iżviluppi riċenti fil-kamp tal-justice and home affairs, fejn ovvjament iddiskutejna wkoll il-kwestjoni ta’ l-immigrazzjoni illegali.  Jien intervjenejt ukoll f’dan id-dibattitu u  nista’ ngħid  li bħas-soltu kien  hemm ħafna ripetizzjonijiet tal-pożizzjonijiet diġa’ magħrufa.  L-Onor. Gavin Gulia qiegħed jaqbel miegħi, għaliex anke fil-Parlament ikollok minn dawn l-affarijiet ukoll.  Madankollu nixtieq nagħlaq bil-punt inizjali tiegħi.  L-uniku raġġ ta’ dawl li qiegħed nara huwa li almenu issa jidher li hemm aktar sensittivita’ fuq il-fatt li pajjiżna huwa wieħed minn dawk il-pajjiżi milquta minn din il-problema u wieħed mill-pajjiżi li għandna interess dirett sabiex din il-kwestjoni tissolva.

  THE CHAIRMAN:  Nixtieq nistaqsik domanda qasira.  Tafu ma’ min se tiltaqgħu fil-Libja?

  DR. SIMON BUSUTTIL: Se niltaqgħu ma’ delegazzjoni parlamentari u ma’ dipartimenti tal-gvern li għandhom x’jaqsmu ma’ l-affarijiet barranin.  Bħala individwi hemm possibbilta’ kbira li niltaqgħu wkoll mal-mexxej Libjan Muammar al-Gaddafi, pero’ din m’hijiex konfermata.  Se niltaqgħu wkoll mas-Sur Suleiman al-Shahoumi - s-Segretarju Internazzjonali tal-Kungress tal-Poplu Libjan - persuna li inti tafha wkoll, Mr. Chairman, u nittama li anke bħala viċi president ta’ din id-delegazzjoni, inkun nista’ anke nagħfas fuq l-aċċenn Malti u mhux biss fuq dak Ewropew.  Dan nista’ ngħaddih bħala deputat minn Malta.

  THE CHAIRMAN:
Is-Sur Suleiman al-Shahoumi huwa bniedem influwenti ħafna fil-politika Libjana u huwa bniedem viċin ħafna tal-mexxej Gaddafi.  Allura naħseb li wieħed jagħmel tajjeb li nkomplu nagħfsu fuq dan il-punt.  Ovvjament kif jaf kulħadd,  huma għandhom ukoll il-problemi tagħhom, pero’ naħseb li huwa importanti li min-naħa tagħkom tkomplu tagħtuna feedback dwar l-eżitu li jkollkom.

  DR. SIMON BUSUTTIL:   Fil-fatt il-ġimgħa li għaddiet tlabt u ngħatajt mill-ewwel laqgħa ma’ l-ambaxxatur il-ġdid Libjan f’Malta ħalli naġġornah fuq din iż-żjara li se jkolli fil-Libja.  Barra minn hekk,  hu jkun jista’ jaġġornani għaliex din hija l-ewwel darba li se nkun bħala parti minn delegazzjoni u  din hija l-ewwel żjara li se jkolli f’pajjiż barrani minħabba li l-Parlament m’ilux li ġie elett.  Pero’ nerġa’ nikkonferma li dan il-bniedem importanti kemm fil-Libja u kif ukoll f’Malta huwa wieħed minn dawk in-nies li se niltaqgħu miegħu. 

  THE CHAIRMAN: Fuq dan il-punt naħseb li jkun tajjeb li ninformak li meta ltqajt ma’ Suleiman al-Shahoumi f’Novembru li għadda bħala Kumitat, kien reġa’ stedinni sabiex niltaqgħu miegħu f’Jannar. Min-naħa tiegħi għamiltlu stedina sabiex iżur Malta din is-sena, u din l-istedina aċċettaha.  Barra minn hekk, aċċetta wkoll li meta jkun Malta, jagħmel taħdita pubblika dwar il-bidliet riċenti fil-politika barranija Libjana.   U naħseb li dan huwa punt importanti ħafna.  Tajjeb ukoll li tkun taf, li min-naħa tiegħu, stedinni sabiex immur nagħmel taħdita fl-Universita’ ta’ Tripli dwar il-politika barranija Maltija.  Din iż-żjara suppost għandha ssir fil-futur qarib.  

Punt ieħor li xtaqt nagħmel huwa li milli jidher il-wegħda li aħna għamilnielhom meta ltqajna bħala Kumitat f’Novembru li għadda biex għall-ewwel darba nwaqqfu grupp parlamentari ta’ ħbiberija bejn Malta u l-Libja, inżammet.  L-iSpeaker tal-Kamra informa liż-żewġ whips taż-żewġ partiti sabiex jinnominaw deputat minn kull naħa ħalli jkunu parti mill-parliamentary friendship group bejn Malta u l-Libja. Din hija xi ħaġa li naf li huma japprezzaw ferm u li nisperaw li min-naħa tagħhom jirreċiprokaw mill-aktar fis ħalli we get going as soon as possible. 

Insejjaħ lill-Onor. Gavin Gulia.

  ONOR. GAVIN GULIA:  Mr. Chairman, xtaqt nagħmel kumment ta’ l-aħħar. F’dan il-kumitat li attendejt ikolli ngħid li ma tantx inħass is-sentiment li se jsir xi ħaġa in the short term.  Nittama li dak li qal il-membru parlamentari Ewropew, is-Sur Louis Grech fejn sema’ lil xi ħadd jgħid li minn din is-sena għandu jsir xi ħaġa jkun minnu għaliex dan is-sentiment ma ħariġx minn dan il-kumitat li semmejt.  Anzi ħareġ sentiment oppost fis-sens li soluzzjonijiet fuq il-burden sharing in the short term ma jidhrux possibbli. 

Nixtieq nieħu spunt ukoll minn dak li qal Dr. Busuttil.  Naqbel miegħu meta semma li l-ebda pajjiż li ma jirċevix l-immigranti f’pajjiżu, m’hu se jieħu pjaċir jaqsam dan il-piż mal-pajjiżi li jirċevuhom.  Dan huwa stat ta’ fatt.  Pero’ nemmen li għandu jkun hemm ftit aktar urġenza fit-twettiq tal-politika ta’ burden sharing, għaliex fil-frattemp, l-Unjoni Ewropea qiegħda tgħaġġel sabiex toħroġ direttivi dwar livell ta’ trattament ta’ l-immigranti fid-detention centres, b’mod partikolari għal dak li għandu x’jaqsam mal-perjodu ta’ żmien li għandhom jibqgħu taħt detenzjoni.  U qed naraw li taħt direttiva riċenti li ħarġet, id-detenzjoni massima hija ta’ sena, mentri f’pajjiżna adottajna prattika fejn dawn in-nies jibqgħu taħt detenzjoni għal sena u nofs l-iktar u mbagħad jiġu rilaxxati, tkun fejn tkun waslet l-applikazzjoni tagħhom.

Allura meta dik id-direttiva tiġi applikata għal pajjiżna, l-immigranti jkunu jridu joħorġu mid-detenzjoni wara sena.  Jiġifieri qiegħed nara li hemm ċertu għaġġla sabiex jiġu implimentati ċerti direttivi f’dak li għandu x’jaqsam mad-detenzjoni.  Din hija xi ħaġa li mbagħad ikun qiegħed jerfagħha l-pajjiż fil-periferija.  Pero’ naħseb li s-soluzzjoni fuq livell aktar komunitarju, bħalma huwa l-burden sharing, qiegħda tieħu daqsxejn aktar fit-tul.  Fil-fehma tiegħi, naħseb li jeħtieġ li jkun hemm rikonoxximent ta’ ħtieġa ħalli dawn iż-żewġ binarji jimxu bl-istess ritmu, pero’ dan  jeħtieġ li jsir fuq livell Ewropew.
  THE CHAIRMAN:  Grazzi.  Onor. Gulia,  se tirrikuża ruħek?

  ONOR. GAVIN GULIA: Iva.  

  THE CHAIRMAN:  Grazzi.  Insejjaħ lill-Onor. Busuttil.

 DR. SIMON BUSUTTIL:  Mr. Chairman, naqbel perfettament ma’ dak li għadu kif qal Dr. Gulia.  

  THE CHAIRMAN:  M’għandix dubju.  L-Onor. Gavin Gulia.

  ONOR. GAVIN GULIA:  Mr. Chairman, xtaqt ngħid xi ħaġa fuq il-kummenti importanti li għamel il-membru parlamentari, is-Sur Louis Grech fuq il-ħtieġa li jsir xogħol fuq livell lokali fl-infrastruttura taċ-ċentri ta’ detenzjoni.  Min-naħa tagħna, bdejna t-taħditiet fuq ir-rapport Scicluna fit-task force li twaqqfet wara li saret il-konferenza nazzjonali.  Diġa’ ltqajna l-ġimgħa l-oħra u se nerġgħu niltaqgħu llum stess wara nofsinhar.  Fost it-temi li se niddiskutu mir-rapport ta’ Scicluna hemm proprju l-bżonn li jinbidlu ċerti amministrazzjonijiet fiċ-ċentri ta’ detenzjoni. 

  THE CHAIRMAN:  Grazzi.  Ladarba se ngħaddu uffiċjalment għat-tielet item, nistieden lis-Sur Joseph Muscat, li s’issa għadu ma ntervjeniex, sabiex jagħmel l-intervent tiegħu u jekk  irid, jista’ jitkellem fuq kwalunkwe suġġett li jrid.
LAQGĦA MAL-MEMBRI TAL-PARLAMENT EWROPEW

  IS-SUR JOSEPH MUSCAT (Membru Parlamentari Ewropew):  Mr. Chairman, ħallejt dan is-suġġett f’idejn s-Sur. Louis Grech u f’idejn Dr. Simon Busuttil għaliex kienu l-aktar tnejn li ttekkiljawh.  Pero’ ninsab żgur li matul din il-ġimgħa, l-image ta’ Malta sofra daqqa ta’ ħarta minħabba din il-kwestjoni li nqalgħet.  U għalhekk irridu naraw li jittieħdu l-passi immedjati sabiex dawn iċ-ċrieki kriminali jitkissru għaliex din il-kwestjoni xorta waħda taqa’ taħt il-kappa ta’ l-immigrazzjoni illegali.  Madankollu naħseb li dawn huma żewġ problemi totalment differenti minn xulxin.  Irridu noqogħdu attenti għall-mod kif ċerti affarijiet jistgħu jħallu image fuq pajjiżna.  Imma apparti dan,  se nagħti rapport qasir tax-xogħol li għamilt jien u għalhekk se nitkellem min-naħa tiegħi.  

Minn mindu ltaqjna l-aħħar ‘il hawn xogħli l-iktar li kkonċentra kien fuq ir-rapport tal-budget tal-Kumitat għall-Qasam tas-Suq Intern u l-Protezzjoni tal-Konsumaturi.  Se nkun ukoll il-persuna li se nagħmel ir-rapport tal-budget tas-suq intern għas-sena d-dieħla li mbagħad jiġi mgħoddi lill-kumitat ewlieni. 

Hawnhekk qiegħed nipprova nara kif nistgħu ndaħħlu xi konċetti ġodda fuq il-mod ta’ kif jintefqu l-flus u fuq dak li għandu x’jaqsam mal-protezzjoni tal-konsumaturi.  Qed issir ħidma importanti  fuq is-servizzi fil-portijiet. Minkejja li l-Parlament kien irrifjuta din id-direttiva fl-2003, il-Kummissjoni qed twebbes rasha sabiex tagħti l-faċilita’ tas-self-handling, jiġifieri li operatur ta’ vapur ikun jista’ jagħmel il-loading u l-unloading tal-merkanzija permezz tal-crew tiegħu stess. Dan qed ikollu riperkussjonijiet kbar soċjali, l-aktar għal dak li għandu x’jaqsam mal-health and safety u din hija xi ħaġa li qed tiġi opposta minn kull pajjiż li għandu port ewlieni fi ħdanu, bħal, per eżempju, l-Ingilterra, l-Olanda u Franza.  Issa l-port services directive qiegħda terġa’ tiġi proposta b’mod aktar ħażin u mingħajr konsultazzjoni ta’ xejn ma’ l-istakeholders!  Jien se nkun wieħed mill-persuni min-naħa tal-grupp soċjalista li flimkien ma’ tliet sħabi oħra se nkunu qegħdin nagħmlu x-shadowing ta’ dan ir-rapport. 

Bla dubju ta’ xejn ħafna mid-diskussjoni waqgħet fuq id-direttiva tas-servizzi. Bħalma tafu, id-direttiva tas-servizzi li ġiet “deċiża” waqt il-Kunsill tal-Ministri mhux se tiġi fis-seħħ bil-mod ta’ kif ġiet imniżżla minħabba li tqajmet kontroversja fuq  ċerti punti, bħal, per eżempju,  fuq il-konċett tal-country of origin.  Hawnhekk qed jgħidu li biex teżerċita f’pajjiż ieħor mhux se jkollok bżonn li tirreġistra f’dak il-pajjiż li tkun sejjer fih imma r-reġistrazzjoni tiegħek mill-pajjiż ta’ l-oriġini tkun biżżejjed.  Issa fuq din l-affari hemm ċerti concerns u l-Kunsill Ewropew iddeċieda li din il-kwestjoni tieqaf hemmhekk. 
Il-problema hija waħda prattika u ladarba dan ir-rapport qiegħed quddiem il-Parlament, ħadd ma jista’ jwaqqfu!  Min-naħa tal-Kummissjoni diġa’ kien hemm statement li din id-direttiva mhux se tiġi rtirata!  Allura l-logħba kollha se tkun li l-Parlament se jiġi f’pożizzjoni ta’ poter aktar minn qatt qabel.  Naħseb li ftit se jkunu dawk id-direttivi li verament se jagħmlu impatt daqshekk qawwi fil-Parlament.  Proprju dalgħodu stess kellu jiġi ppubblikat l-ewwel abbozz fuq l-ewwel parti tar-rapport għall-emendi li qed jipproponi l-Parlament Ewropew dwar din id-direttiva.

Ħafna mill-emendi jimmiraw lejn id-direzzjoni - għallinqas hekk jidher fl-ewwel rapport - li jiġi watered down il-konċett tal-country of origin.  Ikolli ngħid li jekk kemm-il darba tiġi fis-seħħ  jista’ jkun hemm periklu ta’ social dumping  fuq pajjiżna  pero’ naħseb li rridu nkunu kawti fiha għaliex hemm opportunitajiet li pajjiżna jista’ jieħu jekk kemm-il darba nippromwovu lilna nfusna bħala post ta’ kwalita’ u bi spejjeż relattivament orħos minn ħaddieħor fejn wieħed jista’ jirreġistra l-business tiegħu.  Jiġifieri rridu naraw kif se tiżviluppa l-affari aktar ‘il quddiem.

Hemm diskussjoni oħra fuq ir-REACH li se tibda tikkarga bil-kbir.  Din id-direttiva tittratta fuq il-kimika li nsibu fi kwalunkwe prodott u hawnhekk insibu żewġ naħat differenti ta’ kif iħarsu lejn din id-direttiva.  Per eżempju, hemm min huwa tal-fehma li min qiegħed jipproduċi vażun bil-ħġieġ li fih ċertu kimika,  irid iħejji ċerta data fuq dak il-prodott.  Min-naħa l-oħra, hemm min qed jargumenta li l-ħġieġ kulħadd jaf minn xiex huwa magħmul u allura din id-data għandha tkun maqsuma pubblikament ħalli l-produttur ma jidħolx fi spejjeż żejda. 

Jekk se nitkellmu fuq il-produtturi Maltin, għandek il-problema li dawn iridu jidħlu fl-ispiża li jagħtu rendikont dettaljat ta’ kollox.  Fuq in-naħa l-oħra, lanqas tista’ tħalli l-affarijiet tant laxki li jistgħu jkunu ta’ dannu għall-konsumaturi.  Ta’ min jinnota wkoll li waħda mill-affarijiet pożittivi li fuqha qed jissemma pajjiżna hija fuq il-proposta li għalissa saret fuq livell ta’ permanent representatives bejn Malta u s-Slovenja.  Hawnhekk qegħdin nipproponu ċerti ways out għall-kumpanniji ż-żgħar u jidher li dawn qed joħolqu appoġġ tajjeb.  Fil-fatt kien hemm demands fil-Parlament Ewropew stess sabiex jingħataw aktar informazzjoni dwar din il-proposta.

Xi ħaġa oħra li seħħet din il-ġimgħa, fejn bħas-soltu kellna għadd ta’ rapporti u saru l-votazzjonijiet fil-plenarja, min-naħa tal-Maltin - mingħajr l-ebda direttiva minn xi naħa ta’ partit - iżda tajna l-konferma bil-vot tagħna kontra kwalunkwe forma ta’ abort.  U naħseb li dak huwa punt importanti.  Dawn l-emendi ġew defeated.  Fosthom kien hemm rapport dwar il-millennium goals tal-Ġnus Magħquda, fejn fost l-oħrajn kien hemm inkoraġġiment ta’ l-abort.  Min-naħa tagħna konna kontra din il-pożizzjoni iżda sfortunatament il-moviment pro-life, li bħala pajjiż aħna nippartjenu għalih, ma ħax dawn l-emendi u b’hekk ġew defeated bi tlieta kontra tnejn.  

Fl-aħħarnett nixtieq nirreġistra wkoll ċerti affarijiet li tqajmu minni fil-ġimgħat li għaddew.  Dawn għamilthom anke permezz ta’ mistoqsijiet parlamentari, pero’ s’issa sfortunatament ma ttieħdet l-ebda azzjoni f’pajjiżna.  U jidher li bdew proċeduri mill-Kummissjoni Ewropea fuq il-late payments directive li fuqha, dan il-gvern għadu ma ttrasponiex b’mod korrett.  Jien kont qiegħed nittama li l-fatt li tqajmet din l-issue fil-Parlament Ewropew kien se jkun hemm dak il-warning, pero’ jidher li sfortunament pajjiżna s’issa għadu ma ħax il-passi meħtieġa.  

Mr. Chairman, il-bieraħ rajt daqsxejn l-aġenda u jidher li għax-xahar id-dieħel ġej il-famuż rapport dwar il-working time directive, jiġifieri fuq il-ħinijiet tax-xogħol.  Fuq din il-kwestjoni jidher ukoll li għandna pożizzjoni across party lines.  Fil-fatt jien u s-Sur Louis Grech iltqajna mas-Sur Alejandro Cercas li qiegħed iħejji r-rapport.  Aħna tajnieh il-pożizzjoni tagħna u pprovajna nfehmuh ir-raġunijiet tagħna.  Issa jista’ jkun hemm xi  tibdil minimu fir-rapport tiegħu, pero’ xorta waħda ma naħsibx li se nkunu sodisfatti b’dak it-tibdil li se jsir.

L-aħħar ħaġa li xtaqt insemmi hija li nhar il-Ġimgħa kellna wkoll żewġ rapporti fil-Parlament li kellhom x’jaqsmu mal-politika komuni ta’ sigurta’.  Min-naħa tiegħi tkellimt ma’ persuna partikolari u tkellimt ukoll mas-Sur Louis Grech - li issa jiċċara l-pożizzjoni tiegħu – u aħna qed ngħidu li kemm bħala partit Laburista, kif ukoll għal dak li għandu x’jaqsam mal-Kostituzzjoni ta’ Malta, naħsbu li dan m’huwiex ir-rwol ta’ pajjiż newtrali.  Għaldaqstant astjenejna minn dawk il-voti u vvotajna kontra oħrajn.  Nirringrazzjak.

  THE CHAIRMAN:  Grazzi.  Sakemm kont qiegħed titkellem ftakart f’żewġ punti żgħar u għalhekk irrid insemmihom qabel ngħaddi għal ħaddieħor. 

Meta bdejna nitkellmu fuq il-problema ta’ l-immigrazzjoni illegali ftakart li kont tlabt lill-Viċi Prim Ministru sabiex matul ix-xahar ta’ Mejju jiltaqa’ mal-Kumitat u jirrelata dwar l-aħħar żewġ laqgħat tal-Kunsill tal-Ministri li huwa attenda. U bħalissa qegħdin nistennew risposta min-naħa tiegħu ħalli jgħidilna meta se jkun jista’ jagħmel din il-laqgħa.  Smajt ukoll li sa nofs din is-sena kellu jiġi Frattini hawn Malta.  Għalhekk nittama li l-Kummissarju Frattini jkollu l-ħin sabiex jiltaqa’ mal-Kumitat bħalma ġara fil-passat ma’ kummissarji oħra.  Issa nistieden lil Dr. Busuttil. 
  DR. SIMON BUSUTTIL:  Mr. Chairman, xtaqt nagħmel kumment qasir fuq dak li qal l-Onor. Muscat dwar is-services directive.  Jien m’iniex wieħed minn dawk li nħares lejn is-services directive bħala xi ħaġa kompletament ħażina.  Anzi naħseb li minnha nnifisha, ladarba qiegħda tiftaħ is-suq tas-servizzi għall-kompetizzjoni hija xi ħaġa tajba, speċjalment għal pajjiżna, li jiddependi b’mod kważi sproporzjonat fuq is-servizzi.  Fil-fatt tant huma importanti għalina li nħoss li huwa fl-interess tagħna li s-suq tas-servizzi ikun miftuħ ħalli b’hekk inkunu nistgħu nesportaw aktar is-servizzi tagħna.  U proprju din id-direttiva tiftaħ aktar is-suq Ewropew għas-servizzi li nistgħu noffru aħna.  Jiġifieri l-ewwel inklinazzjoni tiegħi fuq din il-proposta hija waħda pożittiva.  

Pero’ nifhem ukoll li hemm diffikultajiet li din id-direttiva tista’ ġġib magħha.  Allura  jeħtieġ li dawn id-diffikultaijiet ngħidu x’inhuma ħalli nilqgħu għalihom.  Naħseb li l-pożizzjoni li qed jieħu l-gvern fuq din id-direttiva hija realistika u fil-fatt qed jagħmilha ċara li għandu ċerti riservi fuqha.  Pero’ for the record, irridu ngħidu li huwa importanti għal pajjiżna li s-suq tas-servizzi jinfetaħ.  Barra minn hekk, xtaqt ukoll nirrapporta punt li l-Onor. Muscat nesa jsemmi, pero’ huwa punt importanti wkoll.  Din il-ġimgħa kien hemm votazzjoni importanti ferm fuq is-sħubija tal-Bulgarija u tar-Rumanija fl-Unjoni Ewropea.  Il-Parlament vvota b’maġġoranza kbira favur dawn iż-żewġ pajjiżi u kif tafu intom l-iffirmar se jsir fil-25 ta’ April.

  THE CHAIRMAN:  Nixtieq ngħid li għadni kif irċevejt ittra mingħand il-Ministru ta’ l-Affarijiet Barranin fejn informani li mhux se jkun jista’ jattendi għall-Kumitat peress li se jkun fil-Lussemburgu għal dan is-signing treaty.  

  DR. SIMON BUSUTTIL:  Ovvjament din is-signing ceremony ma kenitx tista’ issir li kieku ma kienx hemm l-approvazzjoni tal-Parlament Ewropew.  Pero’ din l-approvazzjoni għaddiet b’maġġoranza kbira.  Irrid nistqarr li fil-grupp tagħna, jiġifieri dak tal-partiti popolari, kien hemm ċertu riservi, pero’ fortunatament dawn ir-riservi ntegħlbu fil-ħin.  Fil-fatt, fuq il-każ tal-Bulgarija, fil-partit tagħna kien hemm aktar minn tliet kwarti favur u fil-każ tar-Rumanija kien hemm bejn żewġ terzi u tliet kwarti favur.  U naħseb li hawnhekk toħroġ biċ-ċar il-pożizzjoni tal-grupp tagħna. 

Mr. Chairman, din il-ġimgħa kien hemm diskussjoni interessanti u anke votazzjoni fuq id-discharge tal-budget ta’ l-Unjoni Ewropea għas-sena 2003.  Jiena  pparteċipajt f’din id-diskussjoni wkoll.  Il-kontijiet ta’ l-Unjoni Ewropea għas-sena 2003 ġew analizzati, saru r-rapporti kollha fuqhom, ġew diskussi u approvati b’maġġoranza pjuttost kbira mill-Parlament Ewropew.   

Irrid ngħid li l-Parlament Ewropew permezz ta’ kumitat – li jien membru tiegħu - qiegħed ukoll jiddiskuti l-pożizzjoni li għandu jaddotta fuq il-perspettivi finanzjarji l- ġodda ta’ l-Unjoni Ewropea.  L-istadju li qegħdin fih bħalissa huwa dak fejn ir-rapporteur inkarigat għamel abbozz tar-rapport tiegħu u ppreżentah.  Issa dan ir-rapport jinsab miftuħ għall-emendi u għad-diskussjoni ta’ l-emendi li jridu jsiru għalih.   

Forsi l-iktar punt ewlieni li jinteressana minn dan ir-rapport huwa li l-allokazzjoni finanzjarja ta’ l-Unjoni Ewropea għar-reġjuni li l-iktar għandhom bżonn, jiġifieri l-famużi objective one regions se jibqgħu l-istess skond ma ġie propost fil-Kummissjoni.   Min-naħa tagħna qegħdin naqblu mal-proposta tal-Kummissjoni li jkun hemm ammont sostanzjali ta’ flus - naħseb li għandna nkunu kuntenti bih - sabiex jintefqu fuq dawk il-pajjiżi li qegħdin taħt l-objective one.

Matul din il-ġimgħa bdejt il-ħidma tiegħi sabiex fil-ġimgħat u fix-xhur li ġejjin forsi nasal għar-rapport li ġejt inkarigat  naħdem fuqu.  Dan jikkonsisti fuq il-fondi ta’ l-Unjoni Ewropea għar-reġjun tal-Mediterran, jiġifieri qiegħed nitkellem fuq il-MEDA Funds.  Fuq dan is-suġġett tkellimt mar-rapporteur fuq il-budget ta’ din is-sena, li huwa s-Sur Giovanni Pittella mill-grupp soċjalista, u ftehimna li jien nabbozza rapport dwar il-fondi ta’ l-Unjoni Ewropea fil-Mediterran.

Dan ir-rapport iħares lejn il-lezzjonijiet li nistgħu nieħdu mill-esperjenza li kellna f’dawn il-fondi, pero’ jħares ukoll ‘il quddiem u lejn x’jista’ jiġri fis-snin li ġejjin bil-fondi l-ġodda ta’ l-Unjoni Ewropea fil-Mediterran li se jkunu taħt kappa ġdida.  Din mhux se tibqa’ tissejjaħ MEDA imma se tibda tissejjaħ ENPI, European Neighbourhood and Partnership Institute.  Dan ir-rapport se nkun qiegħed nagħmlu jien u eventwalment se jkun miftuħ ukoll għall-public hearing.

  THE CHAIRMAN:  Kif qegħdin it-tlieta hawnhekk preżenti, xtaqt nitlobkom, jekk dejjem huwa possibbli, li niltaqgħu mal-Kumitat ta’ l-Affarijiet Barranin tal-Parlament Ewropew.  Jekk forsi tistgħu b’xi mod taġevolawna, nixtiequ li bħala Kumitat jkollna laqgħa ma’ dan il-kumitat kif konna ddiskutejna magħkom ftit taż-żmien ilu.  M’hemmx għalfejn tagħtuni risposta llum, pero’ nixtieqkom taħsbuha daqsxejn forsi din iż-żjara tagħna tkun tista’ sseħħ.  Fil-fehma tiegħi, naħseb li tista’  tkun żjara utli ħafna.

  IS-SUR LOUIS GRECH:  Naħseb li tkunu tridu titilgħu intom fi Brussels.  Fil-każ naħseb li jistgħu jsiru xi arranġamenti.  

  THE CHAIRMAN:  Bħalma għidtilkom ftit qabel, m’hemmx għalfejn tagħtuni risposta llum.  Naħseb li għal-lum nistgħu nieqfu hawnhekk, u għalhekk nirringrazzjakom. 

Fis-1.45 p.m. il-Kumitat aġġorna għal nhar it-Tnejn, 2 ta’ Mejju 2005 fis-6.30 p.m.

